
REGLUGERÐ 
um gagnsæi verðlagningar á raforku til iðnfyrirtækja. 

 
1. gr. 

Markmið. 
Markmið reglugerðar þessarar er að auka gagnsæi verðlagningar á raforku til iðnfyrirtækja. 
 

2. gr. 
Skilgreiningar. 

Í reglugerð þessari skulu orð og orðasambönd hafa eftirfarandi merkingu: 
1. Iðnfyrirtæki: Aðili sem kaupir raforku til eigin nota fyrir iðnaðarstarfsemi. 
2. Sölufyrirtæki: Fyrirtæki sem selur raforku eða annast raforkuviðskipti, hvort sem er í heild-

sölu eða smásölu. 
3. Dreifiveita: Fyrirtæki sem hefur leyfi til dreifingar raforku á afmörkuðu svæði. 
4. Flutningsfyrirtæki: Fyrirtæki sem stýrir rekstri flutningskerfisins og annast kerfisstjórnun. 
5. Vinnslufyrirtæki: Fyrirtæki sem stundar vinnslu á raforku eða hefur fengið virkjunarleyfi. 
6. Raforkufyrirtæki: Raforkufyrirtæki geta verið sölufyrirtæki, dreifiveita, flutningsfyrirtæki 

eða vinnslufyrirtæki. 
 

3. gr. 
Verðupplýsingar. 

Safna skal upplýsingum frá raforkufyrirtækjum um verð og söluskilmála fyrir rafmagn við sölu 
til iðnfyrirtækja eins og þau eru skilgreind í viðauka við reglugerð þessa. Upplýsa skal um 
verðfyrirkomulag, flokkun fyrirtækja og notkun í hverjum flokki samkvæmt viðauka við reglugerð 
þessa. Raforkufyrirtækjum er skylt að afhenda gögn í samræmi við reglugerð þessa. 

 
4. gr. 

Gagnaskil. 
Afla skal upplýsinga þeirra sem kveðið er á um í 3. gr. fyrir tímabil sem enda 1. janúar og 1. júlí ár 

hvert. Í viðauka við reglugerð þessa er nánar greint frá á hvaða formi upplýsingarnar skulu vera og 
hvað skuli koma fram í þeim. Umræddum upplýsingum er skilað til Hagstofu Evrópusambandsins 
(Eurostat) innan tveggja mánaða frá lokum tímabils eins og kveðið er á um í viðauka við reglugerðina. 

 
5. gr. 

Innleiðing EES-gerðar. 
Reglugerð þessi er sett til innleiðingar á tilskipun Evrópuþingsins og ráðsins 2008/92/EB, frá 

22. október 2008, um starfsreglur Bandalagsins til að auka gagnsæi verðlagningar á gasi og rafmagni 
til iðnfyrirtækja, og niðurfellingu tilskipana 90/377/EBE, eins og hún var tekin upp í samninginn um 
Evrópska efnahagssvæðið með ákvörðun sameiginlegu EES-nefndarinnar nr. 13/2013 þann 1. febr-
úar 2013 og birt í EES-viðbæti við Stjórnartíðindi Evrópusambandsins nr. 31/21 þann 30. maí 2013. 

 
6. gr. 

Lagastoð og gildistaka. 
Reglugerð þessi er sett með stoð í 5. mgr. 2. gr. laga nr. 87/2003 um Orkustofnun, með síðari 

breytingum, og öðlast þegar gildi. 
 

Atvinnuvega- og nýsköpunarráðuneytinu, 8. júní 2015. 
 

Ragnheiður Elín Árnadóttir 
iðnaðar- og viðskiptaráðherra. 

Erla Sigríður Gestsdóttir. 

VIÐAUKI 

Verð á rafmagni. 
 
Verð á rafmagni til iðnfyrirtækja ber að safna og taka saman samkvæmt eftirfarandi aðferða-

fræði: 
a) Verð, sem ber að tilgreina, er verð sem iðnfyrirtæki greiða fyrir kaup á rafmagni til eigin 

nota. 
b) Öll notkun á rafmagni fyrir iðnaðarstarfsemi er talin með. 
c) Skráð verð ber að miða við kerfi staðlaðra notkunarþrepa sem skilgreind eru út frá árlegri 

rafmagnsnotkun. 
d) Verðsöfnun á sér stað tvisvar á ári, í upphafi hvers sex mánaða tímabils (janúar og júlí) og er 

vísað til þess meðalverðs sem iðnfyrirtæki greiða fyrir rafmagn undanfarna sex mánuði.  
e) Tilgreina skal verð í krónum á hverja kílóvattstund (kWh). 
f) Öll gjöld skulu innifalin í verði: fastakostnaður að viðbættri orkunotkun að frádregnum 

afslætti, auk annarra gjalda (aflgjalds, markaðssetningar, mælaleigu o.s.frv.). Stofngjöld 
skulu ekki talin með. 

g) Verð ber að skrá sem meðalverð. 
h) Í verði skal felast vegið meðalverð þar sem markaðshlutdeild sölufyrirtækjanna og dreifi-

veitna er notuð sem vægisstuðull. Verð miðað við meðalgildi er aðeins tilgreint þegar ekki 
er hægt að reikna vegnar tölur. Hvort heldur sem er skal sjá til þess að dæmigerður hluti 
markaðarins falli undir könnunina. 

 Markaðshlutdeild skal byggjast á magni rafmagns sem sölufyrirtækin og dreifveitur reikn-
ingsfæra á iðnfyrirtæki. Ef unnt er skal reikna markaðshlutdeild sérstaklega fyrir hvert þrep. 
Taka skal tillit til trúnaðarreglna við meðferð þeirra upplýsinga sem notaðar eru við útreikn-
inga á vegnu meðalverði. 

 Af trúnaðarástæðum skal aðeins birta verðupplýsingar ef minnst þrjú fyrirtæki eru í hverjum 
flokki sem um getur í j-lið. 

i) Birta skal þrenns konar verð: 
 – Verð án skatta og álagðra gjalda. 
 – Verð án virðisaukaskatts og annarra endurheimtanlegra skatta. 
 – Verð með öllum sköttum, álögðum gjöldum og virðisaukaskatti. 
j) Kanna skal verð á rafmagni í eftirtöldum flokkum iðnfyrirtækja: 
 

Iðnfyrirtæki Árleg rafmagnsnotkun (MWh) 

Minnst Mest 

Þrep IA  < 20 

Þrep IB 20 < 500 

Þrep IC 500 < 2.000 

Þrep ID 2.000 < 20.000 

Þrep IE 20.000 < 70.000 

Þrep IF 70.000 <= 150.000 
 

k) Annað hvert ár, samtímis því að verð er tilkynnt fyrir tímabil sem lýkur 1. janúar, eru upp-
lýsingar um söfnunarkerfið sem notað er, sendar til Hagstofu Evrópusambandsins (Euro-
stat). Í þeirri tilkynningu skal einkum koma fram lýsing á könnuninni og umfangi hennar 
(fjölda raforkufyrirtækja sem voru könnuð, uppsöfnuð prósenta af markaðnum, sem kann-
aður er o.s.frv.) og þær viðmiðanir sem notaðar eru til að reikna vegið meðalverð auk 
uppsafnaðs notkunarmagns í hverju þrepi. 

l) Einu sinni á ári, samtímis því að verð er tilkynnt fyrir tímabil sem lýkur 1. janúar, eru 
upplýsingar um helstu meðaltalseiginleika og þætti sem hafa áhrif á verðið, sem tilkynnt er 
fyrir hvert notkunarþrep, sendar til Hagstofu Evrópusambandsins (Eurostat). 

 Upplýsingarnar sem sendar eru skulu taka til: 
 – Meðalálagsstuðla fyrir iðnfyrirtæki sem samsvara hverju notkunarþrepi sem reiknaðir 

eru á grundvelli heildarmagns afhentrar orku og meðaltali hámarkseftirspurnar. 
 – Töflu með spennutakmörkunum í hverju landi. 
 – Lýsingar á föstu gjaldi, mælaleigu eða öðrum gjöldum sem eiga við á landsvísu. 
m) Einu sinni á ári, samtímis tilkynningunni fyrir tímabil sem lýkur 1. janúar, skal einnig til-

greina taxta og aðferð við útreikninga auk lýsingar á sköttum sem lagðir eru á sölu rafmagns 
til iðnfyrirtækja. Lýsingin skal taka til allra álaga annarra en skatta sem ná yfir kerfiskostnað 
og skyldur um opinbera þjónustu. 

 Lýsingin á sköttum, sem skila á, tekur til þriggja skýrt aðgreindra þátta: 
 – Skatta, álagðra gjalda, álagðra gjalda annarra en skatta, gjalda og annarrar skattheimtu 

sem ekki er auðkennd á reikningum til iðnfyrirtækja. Atriðin, sem lýst er í þessum lið, 
verða tekin með í tilkynntum tölum í verðþrepinu: „Verð án skatta og álagðra gjalda“. 

 – Skatta og álagðra gjalda sem auðkennd eru á reikningum til iðnfyrirtækja og teljast ekki 
vera endurheimtanleg. Atriðin, sem lýst er í þessum lið, verða tekin með í tilkynntum 
tölum í verðþrepinu: „Verð án virðisaukaskatts og annarra endurheimtanlegra skatta“. 

 – Virðisaukaskatts og annarra endurheimtanlegra skatta sem auðkenndir eru á reikning-
unum til iðnfyrirtækja. Atriðin, sem lýst er í þessum lið, verða tekin með í tilkynntum 
tölum í verðþrepinu: „Verð með öllum sköttum, álögðum gjöldum og virðisaukaskatti“. 

 Ekki verður tekið tillit til tekjuskatts, eignarskatts, vörugjalds á olíuvörur og eldsneyti til 
annars en raforkuframleiðslu, olíu fyrir bifreiðar, vegaskatta, skatta á leyfi fyrir fjarskipti, 
hljóðvarp, auglýsingar, leyfisgjalda, skatta á úrgang o.s.frv. og eru þeir undanskildir í 
þessari lýsingu þar eð þeir eru hluti af rekstrarkostnaði og eiga við um aðrar atvinnugreinar 
og starfsemi. 

n) Einu sinni á ári, samtímis tilkynningunni fyrir tímabil sem lýkur 1. janúar, skal senda upp-
lýsingar um sundurliðun á rafmagnsverði í helstu þætti til Hagstofu Evrópusambandsins 
(Eurostat). Sundurliðunin á rafmagnsverði í helstu þætti skal byggð á eftirfarandi aðferða-
fræði: 

 Fullt verð fyrir rafmagn í hverju notkunarþrepi getur verið heildarsumma „dreifikerfis-
verðs“, „orku- og afhendingarverðs“ (þ.e. framleiðslu til sölu, að undanskildu dreifikerfi) og 
allra skatta og álagðra gjalda. 

 – „Dreifikerfisverð“ er hlutfallið á milli tekna sem tengjast flutnings- og dreifingargjöldum 
og (ef hægt er) samsvarandi fjölda kílóvattstunda (kWh) í hverju notkunarþrepi. Ef 
sundurliðaður fjöldi kílóvattstunda (kWh) í hverju þrepi er ekki tiltækur skal leggja fram 
mat. 

 – „Orku- og afhendingarverð“ er heildarverð að frádregnu „dreifikerfisverði“ og að frá-
dregnum öllum sköttum og álögðum gjöldum. 

 – Skattar og álögð gjöld. Fyrir þennan þátt skal tilgreina frekari sundurliðun: 
 – Skattar og álögð gjöld á „dreifikerfisverð“. 
 – Skattar og álögð gjöld á „orku- og afhendingarverð“. 
 – Virðisaukaskattur og aðrir endurheimtanlegir skattar. 
 Ef viðbótarþjónusta er tilgreind sérstaklega er hægt að setja hana undir annan af tveim 

meginþáttunum sem hér segir: 
 – Til „dreifikerfisverðs“ telst eftirtalinn kostnaður: flutnings- og dreifingargjöld, flutnings- 

og dreifingartap, kostnaður við dreifikerfi, viðhaldsþjónusta, kostnaður við viðhald 
kerfisins og mælaleiga. 

 – Til „orku- og afhendingarverðs“ telst eftirtalinn kostnaður: framleiðsla, söfnun, jöfnun 
orku, kostnaður við afhenta orku, þjónusta við viðskiptavini, stjórnun eftir sölu, mæl-
ingar og annar kostnaður við afhendingu. 

 – Annar sérstakur kostnaður. Í þessum lið er kostnaður sem er hvorki dreifikerfiskostnaður 
né orku- og afhendingarkostnaður né skattar. Ef þess háttar kostnaður er fyrir hendi skal 
tilgreina hann sérstaklega. 

o) Í þeim tilvikum þar sem eitt fyrirtæki fer með alla sölu til iðnfyrirtækis er því fyrirtæki 
heimilt að senda upplýsingarnar. Í þeim tilvikum þar sem fleiri en eitt fyrirtæki eru starfandi 
skal senda upplýsingarnar frá sjálfstæðri hagskýrslustofnun. 

__________ 
 

B-deild – Útgáfud.: 23. júní 2015 

